
MILLIY IQTISODIYOTNI 
RIVOJLANTIRISHDA 
INVESTITSIYALARNING ROLI 
VA AHAMIYATI

Sharipov Kongiratbay Avezimbetovich
O‘zbekiston Respublikasi Oliy ta’lim, fan va innovatsiyalar vaziri, 
texnika fanlari doktori, professor

Zaynutdinova Umida Djalolovna
Toshkent moliya instituti “Iqtisodiyot” kafedrasi dotsenti

Annotatsiya: Ushbu maqolada milliy iqtisodiyotni rivojlantirishda investitsiyalarning o‘rni va ahamiyati ochib berilgan, 
investitsiyalarni jalb etish tendensiyalari tahlil etilgan, investitsiya siyosatining tamoyillari ajratilib berilgan. Shuningdek 
investitsiyalarning mamlakat eksport va importida tutgan o‘rni amaliy ma’lumotlar asosida tahlil etilgan.

Kalit so‘zlar: investitsiya, xorijiy investitsiya, moliyaviy-iqtisodiy inqirozlar, asosiy kapital, eksropt, import, pul oqimi, iqti-
sodiy o‘sish, samarali investitsiyalar, yalpi ichki mahsulot.
Abstract: This article reveals the role and importance of investments in the development of the national economy, ana-
lyzes the trends of attracting investments, and distinguishes the principles of investment policy. Also, the role of invest-
ments in the export and import of the country was analyzed based on practical data.

Key words: investment, foreign investment, financial and economic crises, fixed capital, export, import, cash flow, eco-
nomic growth, effective investments, gross domestic product.
Аннотация: В данной статье раскрываются роль и значение инвестиций в развитии национальной экономики, 
анализируются тенденции привлечения инвестиций, выделяются принципы инвестиционной политики. Также на 
основе практических данных была проанализирована роль инвестиций в экспорте и импорте страны.

Ключевые слова: инвестиции, иностранные инвестиции, финансово-экономический кризис, основной капитал, 
экспорт, импорт, денежный поток, экономический рост, эффективные инвестиции, валовой внутренний продукт.

K I R I S H
Milliy iqtisodiyotni rivojlantirishda investitsiyalarning roli va ahamiyatini tadqiq etishda makroiqtisodiy 

barqarorlikni taʼminlash va iqtisodiy o‘sishga erishishning asosiy omillaridan biri – respublika iqtisodiyotiga 
ishlab chiqarish omillari (yer, kapital, ishchi kuchi) hamda ularning tarkibidagi muhim o‘ringa ega bo‘lgan inves-
titsiyalarning, avvalambor, to‘g‘ridan-to‘g‘ri investitsiyalarning samarali joylashtirilishi hisoblanadi. Shu sababli, 
investitsiyalarning samaradorligi iqtisodiyotda takror ishlab chiqarishni rivojlantiruvchi asosiy omil ekanligini 
ko‘rish mumkin. 

Taʼkidlash lozimki, “Samarali investitsiyalar makro, mezo va mikro darajadagi butun iqtisodiy muammolarni 
hal qiladi, shuningdek, iqtisodiyotni isloh qilish va uni qayta qurish uchun qulay shart-sharoitlarni yaratadi.  
Xususan, investitsiyalar mamlakat moliya-kredit tizimining samarali ishlashini taʼminlaydigan elementdir” [1].

Yuqoridagilar asosida mamlakat iqtisodiy rivojlanishida xorijiy investitsiyalarning ham ahamiyatini alohida 
qayd etish lozim. Milliy iqtisodiyot rivojlanishini jadallashtirish orqali yuqori samarador investitsiyalarni jalb etish, 
bu orqali iqtisodiy o‘sishni taʼminlash mumkin.

Binobarin, milliy iqtisodiyotda barqaror iqtisodiy o‘sishga erishish, ishlab chiqarishga innovatsiyalarni keng 
joriy etish, samarali bandlikka erishish va aholi daromadlarini oshirishda investitsiyalar, shu jumladan, xorijiy 
investitsiyalarning o‘rini beqiyosdir. Bugungi kunga kelib, mamlakatimizda investitsiyalarga bo‘lgan eʼtiborning 
kuchayishi va qulay investitsion muhitning yaratilishi investitsion faoliyatning rivojlantirilishiga ijobiy ta’sir qil
moqda. Milliy iqtisodiyotga xorijiy investitsiyalarni jalb etishning xorijiy tajribalar va ichki imkoniyatlarni hisobga 
olgan holda, erishilgan aniq yutuq va muvaffaqiyatlarning keng hamda atroflicha tahlili asosida ta’kidlash mum-
kinki, mamlakatimiz hukumati oldida turgan dolzarb masalalardan biri bu qulay investitsion muhitning yaratili

shidir. Shuningdek, mamlakatimiz taraqqiyotining ustuvor yo‘nalishlari va rivojlanish dasturlarini ishlab chiqish, 
makro va mikro darajadagi loyihalarni amalga oshirishda asosiy eʼtibor xorijiy investitsiyalarga qaratilayotgan-
ligini taʼkidlash kerak. 

O‘zbekiston Respublikasi Prezidenti Sh.M.Mirziyoyev taʼkidlaganidek: “Mamlakatimizning iqtisodiy rivoj
lanishi ko‘p jihatdan faol investitsiya siyosatiga bog‘liq. Shu asosda davlatimizning raqobatbardoshligi va eng 
asosiysi, aholi farovonligi tubdan oshishi, yangi korxona va tarmoqlar, yangi ish o‘rinlari yaratilishini, o‘ylay-
mizki, tushuntirib o‘tirishning hojati yo‘q” [2].

A D A B I Y O T L A R  S H A R H I
Iqtisodiy lug‘atda “Investitsiyalar – kapitalni uzoq muddatli qo‘yilmalar tariqasida sanoatga, qishloq xo‘jali

giga, transportga va boshqa tarmoqlarga sarf etiladigan xarajatlar yig‘indisini aks ettiradi” [3], – deb taʼriflangan. 
Iqtisodchi olim P.А.Samuelsonning fikriga ko‘ra, investitsiyalash daromadlarni joriy isteʼmol uchun ishlatmasdan, 
ularni kelajakda ko‘proq foyda olib, faoliyatni kengaytirish uchun sarflashdir [4].

Rossiyalik olim А.M.Margolin “Investitsiyalar” darsligida “Investitsiyalar – pul mablag‘lari, maqsadli 
bank jamg‘armalari, qimmatli qog‘ozlar, texnologiyalar, mashina, asosiy vositalar va boshqa mulk ko‘rinishi-
dagi kapital qo‘yilmalarni, shuningdek, pul qiymatiga ega bo‘lgan mulkiy va nomulkiy huquqlarni investorning 
strategik maqsadlarini ko‘zlab ishlab chiqarish va boshqa faoliyat obyektlariga kiritishdir” [5], – deb taʼriflaydi.

O‘zbekistonlik iqtisodchi olimlardan prof. D.G‘.G‘ozibekov esa investitsiyalarni quyidagicha taʼriflaydi: 
“Investitsiyalar aniq va noaniq, lekin ehtimoli bor risklar ostida kapitalni muayyan jarayonlarga, muayyan vaqtga 
bog‘lash bo‘lib, uning hozirgi qiymatini saqlash, kapitallashtirish va jamg‘arish maqsadiga qaratiladi” [6].

Maʼlumki, investitsiyalar va iqtisodiy o‘sish o‘rtasida sabab-oqibat bog‘lanishi mavjud bo‘lib, u taniqli iqtisod-
chi-olim, Nobel mukofotining laureati P.А.Samuelson tomonidan “akselerator prinsipi” orqali izohlab berilgan. 
Bu prinsipning mohiyati quyidagicha: “real yalpi ichki mahsulot hajmining o‘sishi real investitsiyalar hajmining 
o‘sishiga olib keladi, o‘z navbatida, real investitsiyalar hajmining o‘sishi yana real yalpi ichki mahsulot hajmining 
o‘sishini taʼminlaydi…” [7]

Bu borada, А.R.Karamisheva tomonidan olib borilgan tadqiqotlarda zamonaviy iqtisodiy munosabatlarning 
globallashuvi sharoitida investitsiyalarning milliy iqtisodiyot rivojlanishidagi ahamiyati, mohiyati ular tomonidan 
amalga oshiriladigan qator funksiyalar orqali ifodalangan. Iqtisodchi olimning fikriga ko‘ra, “makro darajada 
investitsiyalarning quyidagi funksiyalarini ajratib ko‘rsatish mumkin:

●	 ishlab chiqarish va noishlab chiqarish sohalarida asosiy fondlarni oddiy va kengaytirilgan takror ishlab 
chiqarish jarayoni;

●	 aylanma mablag‘larni taʼminlash va to‘ldirish jarayoni;
●	 moliyaviy aktivlarni sotib olish va sotish orqali kapitalni bir hududdan ikkinchi hududga o‘tkazish;
●	 kapitalni mulkdorlar o‘rtasida ulushlarni olish va boshqa korxonalarning aktivlariga investitsiya kiritish 

yo‘li bilan qayta taqsimlash” [8].

T A H L I L  V A  N A T I J A
Investitsiyalarning, shu jumladan, xorijiy investitsiyalarning mikro darajadagi o‘rni va ahamiyati ham muhim 

hisoblanadi. Tadbirkorlik subyektlariga xorijiy investitsiyalarni jalb etilishi ishlab chiqarish samaradorligining 
o‘sishi, mahsulot sifatining oshishi, ish haqi darajasining o‘sishi bilan birga jahon bozorlariga samarali integ
ratsiya bo‘lishida asosiy omildir. Bugungi kunda moliyaviy-iqtisodiy mobillikning tobora kengayishi va mam-
lakatlarning tashqi iqtisodiy faoliyatining rivojlanishida tadbirkorlik faoliyatining xorijiy investitsiyalar yordamida 
raqobatbardosh mahsulotlar ishlab chiqarish, ularni o‘z bozoriga yetkazish va yuqori samaradorlikda erishish 
asosiy maqsad sifatida belgilangan.

Shuningdek, investitsiyalar moliya bozorining ham samarali ishlashiga ijobiy taʼsir ko‘rsatadi. Bu yo‘na
lishda, xorijiy investorlarning portfel investitsiyalar shaklida milliy iqtisodiyotga sarmoya kiritishlari mamalakatda 
ishlab chiqarishni rivojlantirishga bilvosita taʼsir ko‘rsatadigan kredit, qimmatli qog‘ozlarni sotib olish natijasida 
ishlab chiqarishni mablag‘ bilan taʼminlash imkoniyati hosil bo‘ladi. Milliy iqtisodiyotga jalb qilinayotgan xorijiy 
investitsiyalarning miqdorini keskin oshirib borish va ulardan yuqori samaradorlikda foydalanish iqtisodiyotni 
yuksaltirishda dolzarb masalalardan biri hisoblanadi. Jahon tajribasi shuni ko‘rsatadiki, hech bir davlat alohi-
dalashgan holda, boshqa mamlakatlarning ilm-fan va texnika sohasida erishgan yutuqlaridan foydalanmasdan 
barqaror rivojlanishi mumkin emas. O‘zbekiston iqtisodiyotida chuqur iqtisodiy islohotlar, tarkibiy o‘zgarishlar 
amalga oshirilar ekan, uni xorijiy investitsiyalardan samarali foydalanishsiz erishilishini tasavvur qilib bo‘lmaydi. 
O‘zbekiston milliy iqtisodiyotiga xorijiy investitsiyalarni keng jalb qilishda xalqaro moliya institutlari bilan bevo-
sita aloqada bo‘lish iqtisodiyotni barqarorlashtirishdagi, real sektorni industriallashtirish va taraqqiy etgan dav-
latlar qatorida joy egallashining dolzarb yo‘nalishidir.

Ta’kidlash lozimki, xorijiy investorlar o‘z kapitalini investitsiyalash jarayonida bir qator jihatlar va yaratilgan 
shart-sharoitlarga eʼtibor qaratadi: 

●	 mamlakatning tinchligi, ijtimoiy-iqtisodiy barqarorligi, xorijiy investorlar uchun yaratilgan shart-sharoitlar 
va imtiyozlar; 

●	 investorlar huquqlarini himoya qilinganligi, erkin faoliyat ko‘rsatishlari uchun qonuniy asoslarning shakl
langanligi; 

●	 investitsiya loyihalarini ishlab chiqarish va amalga oshirishda xom ashyo zaxiralari ko‘lami va yaqinligi, 
ishchi kuchi va malakali mutaxassislar bilan taʼminlanganlik darajasi; 

●	 iqtisodiy va ijtimoiy infratuzilmaning holati (elektrenergiya, gaz, suv, kanalizatsiya, avtomobil va temir yo‘l);
●	 investor o‘z faoliyati davomida olgan foydasini milliy valyutadan xorijiy valyutaga erkin ayirboshlash 

imkoniyati.

1-rasm: Milliy iqtisodiyotni rivojlantirishda investitsiyalarning ahamiyati1

O‘zbekiston jahonda turli moliyaviy-iqtisodiy inqirozlar hukm surayotgan bir sharoitda ham xorijiy investitsi-
yalar yo‘naltirilayotgan mamlakatlar guruhidan joy olmoqda. Bunga mamlakatimizda uzoq strategik maqsadlarni 
ko‘zlagan holda puxta o‘ylangan va olib borilayotgan davlat investitsiya siyosati va dasturlari hamda qulay inves-
titsiya muhiti yaratilayotgani asosiy omil bo‘lmoqda. Biroq, mamlakatimizda xorijiy investitsiyalarini jalb qilishni 
kengaytirish borasida hali ham yechimini kutayotgan bir qancha muammolar mavjudligini aytib o‘tish lozim: 

●	 ilm-fan va ishlab chiqarishning bo‘g‘liqligining talab darajasida emasligi, zamonaviy texnoligiya va inno-
vatsiyalarning real sektor tarmoqlarida sust qo‘llanilishi; 

●	 iqtisodiy va ijtimoiy infratuzilmaga oid muammolar, shu jumladan, korxonalarning elektr energiya, tabiiy 
gaz, suv va yoqilg‘i mahsulotlari bilan taʼminlashda uzilishlar mavjudligi; 

●	 moliyaviy bozorning sust rivojlanganligi va ko‘lamining kichikligi.

1	 Muallif ishlanmasi.

Qayd etish lozimki, moliya bozorlarining rivojlanganligini belgilovchi meʼzonlarga mamlakat moliya bozo-
rining kengligi (moliya dastaklari bilan taʼminlanganlik darajasi), chuqurligi (moliyaviy operatsiyalar ko‘lami) va 
ochiqligi (moliyaviy operatsiyalarni amalga oshirishda to‘siqlarning mavjud emasligi) ko‘rsatkichlari mansub 
bo‘lib, O‘zbekiston Respublikasidagi mavjud holat shu bilan xarakterlanadiki, fond bozorida valyuta operat-
siyalarini amalga oshirishda valyuta risklarini hedjirlash bo‘yicha dastaklar, moliyaviy likvidlilikni taʼminlashga 
qaratilgan bozor mexanizmlari yetarli darajada rivojlanmagan.

Milliy iqtisodiyotga investitsiyalarni jalb etishning ahamiyatini yanada aniqlashtirish uchun mamlakat iqti-
sodiy rivojlanishida investitsiyalarning ulushini ko‘rib chiqish maqsadga muvofiq.

2-rasm: O‘zbekiston iqtisodiyotiga kiritilgan investitsiyalarning mamlakat YaIM hajmidaga ulushi2

2-rasmda O‘zbekiston iqtisodiyotiga kiritilgan investitsiyalarning mamlakat YaIM hajmidagi ulushi aks 
ettirilgan. Unga ko‘ra, 2017-yilda YaIM hajmi 317 476,4 mlrd. АQSh dollarini tashkil etgan bo‘lsa, iqtisodi-
yotda asosiy kapitalga kiritilgan investitsiyalaring YaIMdagi ulushi 23,9 foizni tashkil etgan. 2018-yilda res-
publikada YaIM hajmi 426 641,0 mlrd. АQSh dollarini tashkil etgan. Mazkur yildagi YaIM hajmida investitsi-
yalarning ulushi 30,6 foiz bo‘lgan. Ushbu ko‘rsatkich oldingi yilga nisbatan 6,7 foiz ko‘p demakdir. Shuningdek,  
2019-yilda YaIMning hajmi 532712,5 mlrd. АQSh dollariga yetib, asosiy kapitalga kiritilgan investitsiyalarning 
ulushi 38,3 foizdan iborat bo‘lgan. 2020-yilda YaIM hajmi 2019-yilga nisbatan 71 foizdan ortiqqa o‘sgan bo‘lsada, 
investitsiyalarning YaIMdagi ulushi oldingi yilga nisbatan 2,1 foizga pasayib, 36,2 foizni tashkil qilgan. Аlbatta, 
asosiy kapitalga yo‘naltirilgan investitsiyalarning YaIMdagi ulushining kamayishining asosiy sabablaridan biri – 
koronavirus pandemiyasining iqtisodiy faoliyatga ko‘rsatgan salbiy taʼsiri bilan izohlash o‘rinli, deb hisoblaymiz. 
Аmmo, 2021-yilda ham asosiy kapitalga kiritilgan investitsiyalarning mamlakatimiz YaIM hajmidagi ulushi  
32,4 foizni tashkil etgan bo‘lsada, ushbu ko‘rsatkich 2019-yilga nisbatan 5,9 foizga, 2020-yilga nisbatan  
3,8 foizga kam hisoblanadi. Ushbu pasayish tendensiyasiga bir qancha omillarni sabab qilsak bo‘ladi. Birinchi 
navbatta xorijiy investitsiyalar oqimining pasayishi holatining sababi pandemiya oqibatlarining dunyo miqyosida 
ham to‘liq bartaraf etilmaganligi bo‘lsa, ikkinchidan yirik geosiyosiy mojarolar asnosida Rossiya-Ukraina muno-
sabatlarining keskinlashuvi bilan izohlash maqsadga muvofiqdir. Bu borada tahlilchilarning taʼkidlashicha, “Ros-
siya Federatsiyasining Ukrainada maxsus operatsiyani amalga oshirishi sababli Rossiyaga nisbatan Yevropa 
ittifoqi va boshqa ayrim mamlakatlar iqtisodiy sanksiyalar qo‘yishdi. O‘z navbatida Rossiya ham aks choralarini 
ko‘rishdi. Oqibatda jahon bozori konyukturasida katta o‘zgarishlar sodir bo‘ldi. 14-mart kuni Rossiyaning Yevro-
siyo Ittifoqi mamlakatlariga don mahsulotari va o‘simlik yog‘ini eksportini to‘xtatishi, 31-martda Yevropa mam-
lakatlariga tabiiy gazni rublda sotishi va hokazolardan so‘ng jahon iqtisodiyotiga salbiy taʼsir o‘tkazdi. Xususan, 
Rossiya Federatsiyasi va Ukraina mamlakatlari o‘rtasidagi vaziyat jahon iqtisodiyotida o‘sishning sekinlashuvi 
va inflatsiya darajasining oshishi kabi oqibatlarda namoyon bo‘ladi” [9]. 

Shuningdek, xorijiy ekspertlardan Economist Intelligence Unit tadqiqotlariga ko‘ra, Rossiyadan pul o‘tkaz
malari O‘zbekiston YaIM ni 12 %ni tashkil etadi va Rossiya iqtisodiyotining inqrozga yuz tutishi Markaziy Osiyo 
mamlakatlari iqtisodiyotiga katta xavf solishi mumkin. Yesimjan Naqtibaylar Rossiyaga ko‘rilgan sanksiyalar 
import tovarlarni Qozog‘istonga olib o‘tishga taʼsir qilishini va buning natijasida baʼzi tovarlar O‘zbekiston- 

2	 Muallif tomonidan hisob-kitob qilingan.

ga eksport qilinishi qisqarishi mumkinligini aytishgan. Farangiz Najibullax tadqiqotlariga ko‘ra, 2021-yilda  
Rossiyada 4,5 million o‘zbekistonlik muxojirlar ishlash uchun kelgan bo‘lib, inqiroz aholi daromadlariga sezilarli 
taʼsir qilishini aytgan [10].

3-rasm: 2021-yilda O‘zbekiston tashqi savdo aylanmasining MDH bo‘yicha geografik taqsimoti, mln. AQSH doll. [11]

3-rasmga ko‘ra, 2021-yilda O‘zbekiston tashqi savdo aylanmasining MDH bo‘yicha geografik taqsimotida 
quyidagi tahlillar shakllantirildi:

●	 eksport ko‘rsatkichi bo‘yicha Rossiya Federatsiyasi 1-o‘rinni egallagan. Keyingi o‘rinlarni Qozog‘iston, 
Qirg‘iziston va Tijikiston tomonidan band etilgan;

●	 import ko‘rsatkichlarida Rossiya 5 580 mln. АQSh dollari (23 %) bilan birinchi o‘rinni egallagan.  
Shuningdek, Qozog‘iston importi hajmi 2 860 mln. АQSh dollari (12 %) miqdoridagi ko‘rsatkich bilan 
ikkinchi o‘rinda.

Umuman olganda, ko‘rib o‘tilgan maʼlumotlar va tadqiqotlar asosida mamlakat iqtisodiy rivojlanishida 
investitsiyalarning ahamiyati muhim ekanligidan anglash mumkinki, mamlakatda investitsiya muhiti jozibador-
ligini doimiy ravishda yaxshilab borish maqsadga muvofiqdir. Ta’kidlash lozimki, investitsiyalar milliy iqtisodiyot 
real sektori tarmoqlarini zamon talablari asosida texnik-texnologik jihatidan modernizatsiya qilish, sog‘lom raqo-
batchilik muhitini yaratish, iqtisodiy salohiyatni yanada oshirish, qo‘shilgan qiymat zanjirida munosib o‘rin egal-
lash, eksportga yo‘naltirilgan va importning o‘rnini bosuvchi mahsulotlar ishlab chiqarish, yangi ish o‘rinlarini 
yaratish orqali aholi daromadlarini oshirish va turmush farovonligini taʼminlash va mamlakat yalpi ichki mahsu-
lotining barqaror o‘sish surʼatlariga erishishda muhim ahamiyat kasb etadi.	

X U L O S A
Milliy iqtisodiyotni rivojlantirishda investitsiyalar, ayniqsa, xorijiy investitsiyalar o‘rnini oshirishning iqtisodiy 

ahamiyati va nazariy asoslarini o‘rganish natijasida quyidagi muhim xulosalar shakllantirildi: 

1.	 Mamlakatimiz iqtisodiyotini rivojlantirishda kutilayotgan darajada samara beradigan investitsiya loyi
halarini yaratish va moliyalashtirish va uning asosida yangi ish o‘rinlarini yaratib, aholi bandlik darajasini 
oshirish juda muhim rol o‘ynaydi. Bunday ijobiy natijalarga erishish uchun iqtisodiyotimizga sarmoya 
kiritishga qiziqayotgan investorlarga yetarlicha shart-sharoitlarni yaratib berishimiz lozim;

2.	 Investitsiya loyihasi tashkiliy, huquqiy, ijtimoiy, ekologik, iqtisodiy jihatdan to‘liq va mukammal hisob- 
kitoblar yordamida asoslangan yuridik hujjat hisoblanib, puxta tayorlagan investitsiya loyihalari orqali 
mamlakatdagi ishlab chiqarish sohalariga samarali yo‘naltirilgan mablag‘lar natijasida, yuqori iqtisodiy 
o‘sish ko‘rsatkichlariga erishish mumkin bo‘ladi;

3.	 Investitsiya loyihasini amalga oshirishda uning monitoringini olib borish tizimining amal qilishi loyihaning 
nafaqat iqtisodiy samaradorligini, shuningdek ijtimoiy samaradorligini va siyosiy ahamiyatini oshirishga 
xizmat qilib, mamlakatimiz investitsiya siyosatida asosiy va muhim vazifasi bo‘lgan – 2030-yilga qadar 
yalpi ichki mahsulot hajmini ikki barobardan ziyodga oshirish imkonini beradi;

4.	 Investitsiya faoliyati bilan shug‘ullanuvchi mulk egalari pul muomalasi, moliya kredit va banklar, soliq 
siyosati mohiyatini chuqur bilishi va tavakkalchilik bilan bog‘liq bo‘lgan investitsiya jarayonida ishbilar-
monlikni, tadbirkorlikni mohiyatini chuqur anglagan holda, o‘z pozitsiyasini aniq belgilab olishi shart;

5.	 Investitsiyalarning, shu jumladan xorijiy investitsiyalarning mikrodarajadagi o‘rni va ahamiyati muhim 
hisoblanib, mamalakatimizdagi har bir tadbirkorlik subyektining ishlab chiqarish jarayoniga investitsi-
yalar (xorijiy investitsiyalar)ning jalb qilinishi ushbu tadbirkorlik faoliyatining milliy va jahon bozorlariga 
samarali integratsiya bo‘lishida asosiy omildir.

